
९०
काव्यमाला ।



	

विसृज्य घोर संसारं विहर त्वं हरौ मनः ।

हर्षप्रधाना संत्यक्तदोषभावा च सात्वती ॥

अङ्गान्यस्यास्तु चत्वारि संलापोत्थापकौ तथा ।

संघात्यकस्तृतीयः स्याच्चतुर्थः परिवर्तकः ॥

परस्परं समालापः संलापो रसगर्भितः ।

प्रेरणं यत्परस्यादौ युद्धायोत्थापकस्तु सः ॥

अन्यस्य भेदनं यत्तु संघात्योऽर्थादिशक्तिभिः ।

पूर्वकार्येणान्यकार्यनिर्वाहः परिवर्तकः ॥

ईषन्मृद्वर्णसंदर्भा भारती वृत्तिरिष्यते ।

को वेद बालः फा(लो भा)लाक्षचापमारोपयेदिति ॥ ६४ ॥

धीरोदात्तचरित्रात्मा धर्मशृङ्गारसंश्रया ॥

शौर्यौदार्यगुणोपेता भारती वृत्तिरिष्यते ।

अस्यास्त्वङ्गानि चत्वारि निग्रहोऽनुग्रहस्तथा ॥

त्यागः स्वीकार इत्येवं कथितानि मनीषिभिः ।

कैशिक्याद्यर्थवृत्तीनां साङ्गानां सुगमत्वतः ॥

ग्रन्थगौरवभीतेश्च न कृतं लक्ष्यवर्णनम् ।

तच्चतुर्विधशृङ्गारसमत्वेनोदिते इमे ॥

मध्यमारभटी चैव तथा मध्यमकैशिकी ।

मध्यमारभटी प्रौढेऽप्यर्थे नातिमृदुक्रमा ॥

जघान दानवान्क्रूरान्मांसशोणितभोजनान् ।

मृद्वर्थेऽप्यनतिप्रौढबन्धा मध्यमकैशिकी ।

तादृक्प्रिये कृतरुषं धिङ्मा धिङ्मम जीवितम् ॥ ६५ ॥

शृङ्गारे कैशिकी वीरे सात्वत्यारभटी पुनः ॥

रसे रौद्रे च बीभत्से वृत्तिः सर्वत्र भारती ।

कैशिकीं सात्वतीं चैव केचिदारभटीमपि ।

शब्दार्थवृत्तिं ब्रुवते भारतीं शब्दमात्रकाम् ॥

